ТЭМА. НАРОДНЫЯ ПЕСНІ

...калі пяюць песні ў вас?

...пяюць на Каляды, на Запускі, на Вялікдзень, на Тройцу, на Яна Купалу, у Пятроўку, на зажынках і дажынках.

Пяюць на радзінах і хрэсьбінах, пяюць дзіцё калыхаючы, і самі дзеці пяюць, гуляючы; пяюць на ігрышчах і вяселлях, і на хаўтурах і ў бяседзе, і пры працы, і на вайну ідучы, і ўва ўсякай іншай прыгодзе. Увесь круглы год пяюць.

Максім Багдановіч. Апокрыф

Мэта ўрока: пашырыць уяўленне вучняў пра народныя песні як пра крыніцу лірычнай паэзіі, разгледзець багацце зместу, вобразна-выяўленчых сродкаў мовы беларускіх народных песень, развіваць уменне самастойна аналізаваць тэксты песень у адзінстве іх зместу і формы.

Абсталяванне: касеты, дыскеты або альбомы з запісамі беларускіх народных песень, зборнікі з тэкстамі аўтарскіх песень (Ніла Гілевіча, Генадзя Бураўкіна, Уладзіміра Карызны і інш.).
Апераджальныя заданні да ўрока на выбар вучняў:

1. Знайдзі і падрыхтуйся прачытаць адну-дзве беларускія народныя песні, каб паказаць, наколькі выразна выявіліся ў іх пачуцці народа, краса і праўда жыцця.

2. Успомні, чым адрозніваюцца паміж сабой каляндарна-абрадавыя песні — вяснянкі, калядкі, жніўныя, купальскія. Прывядзі прыклад хаця б адной такой песні.

3. Параўнай сямейна-абрадавую песню «Зелянеюць, зелянеюць лугі, сенажаці...» з вершам Яна Чачота «Яна далёка». У чым заўважаецца тут падабенства і чым адрозніваюцца творы? Ці аднолькавую ролю адыгрываюць у іх паралелі са светам прыроды?

4. Прачытай тэкст прыведзенай ніжэй песні. Вызначае від, успомні, які мастацкі прыём, шырока распаўсюджаны ў вуснай народнай творчасці і ў кніжнай паэзіі, выкарыстаны ў ёй.

Стаяць садочкі 
У тры радочкі: 
У першым садочку 
Зязюля кукуе.

У другім садочку 
Салавей шчабеча. 
У трэцім садочку 
Насценька плача.

Зязюля кукуе — 
Дзеткі гадуе, 
Салавей шчабеча, 
Гняздзечка ўючы, 
Насценька плача, 
Замуж ідучы.

5. Лірычны герой верша Алеся Ставера «Жураўлі на Палессе ляцяць», які стаў песняй, упэўнены, што на радзіму птушак

...клічуць далі сасновыя

I азёрны рабінавы край! 
Сакавітыя пожні мурожныя...

Выкажы меркаванне, якія тропы (вобразна-выяўленчыя сродкі мовы) пераважаюць у аўтарскім тэксце — метафары, эпітэты, параўнанні, паралелізмы.

(Заданні складзены па матэрыялах часопіса «Беларуская мова і літаратура», 2005. № 1. С. 32—38.
Ход урока

Прапануем тры варыянты першага этапа ўрока: 
1) выступленні вучняў, якія выконвалі апераджальныя заданні; 
2) слова настаўніка пра паходжанне беларускіх народных песень і іх сувязь з лірычнай паэзіяй; 
3) слуханне адной-дзвюх народных песень, розных па настроі; свабодныя ацэначныя выказванні вучняў.

У залежнасці ад выбранага варыянта пачатку ўрока для абагульнення выказаных меркаванняў вучняў выкладчык можа выкарыстаць адзін з трох прыведзеных ніжэй фрагментаў артыкула Максіма Гарэцкага «Вусная народная паэзія» (Гл. рубрыку “Інфармацыя для настаўніка”).
Другі этап урока прысвячаецца ўдумліваму чытанню змешчаных у падручніку народных песень. Арганізуецца самастойная праца па групах.

Першая група чытае песню «Бяроза з лістом», вызначае яе від (сямейна-абрадавая, вясельная), сутнасць падабенства паміж вобразамі прыроды і чалавечага жыцця, мастацкую ролю слоў з памяншальна-ласкальнымі суфіксамі (такія словы перадаюць пяшчотнасць адносін паміж маці і дачкой).

Другая група чытае і параўноўвае (па змесце, структуры і вобразна-выяўленчых сродках мовы) народныя песні «Во з-пад лесу, лесу цёмнага...» і «Зелянеюць, зелянеюць лугі, сенажаці...».

Верагодней за ўсё падлеткі прыйдуць да наступных высноў:

1. Па назвах песень цяжка здагадацца, што абедзве яны адлюстроўваюць свет чалавечых узаемаадносін, бо ў назвах упамінаюцца толькі вобразы прыроды, хаця ў канцы назваў і стаяць шматкроп'і як намёк на недасказанасць.

2. Разгорнуты паралелізм у першай песні (гусі-лебедзі ды шэрая лябёдка; сваточкі-галубочкі ды дзяўчына-сястрыца) не менш выразны за параўнанні багатай каханкі з беднай сіраціначкай у другой. Абодва мастацкія сродкі надаюць выразнасць вобразам і пачуццям, якія яны абуджаюць у душы.

3. Але песні розныя па настроі. Калі першая з іх крыху жартаўлівая па настроі, то другая мае больш сур'ёзны характар, сацыяльную тэматычную накіраванасць (народ ухваляе працавітую сіраціначку ).

Трэцяя група чытае і параўноўвае беларускія народныя песні «Ой, пойдзем, сястрыцы...» і «Ой, у садочку цвіла лілея...». Хутчэй за ўсё вучні заўважаць, што абедзве песні належаць да каляндарна-абрадавых (купальскіх, жніўных ), поўняцца звароткамі, паўторамі, пажаданнем дабра і лепшай долі. Але пры ўсім падабенстве структуры (два вер-шаваныя радкі, а трэці -  паўтор у форме клічнага сказа) песні маюць розны па настроі канец: першая заканчваецца самотна («Гарошку не ўзысці,— Мне ў таткі не быці» ), а другая, наадварот, заклікае да гасціннасці, да шчаслівага спажывання сабранага ўраджаю.

Апошні этап урока ў залежнасці ад зацікаўленасці і ўзроўню падрыхтаванасці вучняў варта прысвяціць ці рабоце з падручнікам (чытаюцца артыкулы «Паралелізм» і «Народныя песні»), ці выкананню тэставых заданняў (№ 1—4 па тэме «Голасам душы ісэрца. Лірычныя жанры»)(Гл. дапаможнік С.40-41).
Можна таксама прапанаваць індывідуальна даць пісьмовы адказ на пытанне: «Якія асноўныя адрозненні існуюць паміж эпасам і лірыкай?» (Гл. дапаможнік С.108-109).

Самастойную работу з артыкуламі падручніка можна завяршыць гутаркай па пытаннях:

1. Што азначае выраз «лірычная прырода народ-ных песень»?
2.  Як нарадзілася харавая народная песня?

3. Чаму беларускія народныя песні такія разнастайныя па сваім змесце?

4. Што надае народнай песні прыгажосць і мастацкую непаўторнасць?

5. Ці апраўдана, на вашу думку, такое адухаўленне прыроды, якое сустракаецца ў беларускіх песнях?

Цягам наступнага тыдня васьмікласнікі змогуць ці самастойна выканаць тэставыя заданні, ці запісаць ад сваякоў і суседзяў народную песню, каб пасля прачытаць і ацаніць яе ў класе, ці, нарэшце, знайсці верш беларускага паэта, які стаў песняй, выдзеліць у ім мастацкія асаблівасці, уласцівыя народнай песні, і падзяліцца сваімі разважаннямі з аднакласнікамі. Яшчэ адзін варыянт дамашняга задання — падрыхтаваць сціслае паведамленне (вуснае або пісьмовае) па тэксце адной з беларускіх народных песень, якія прыводзіць Віталь Вольскі ў 3-й дзеі камедыі «Несцерка».
Інфармацыя для слова настаўніка на першым этапе ўрока.

«I дайшоўшая да нас вусная паэзія нашага народа, найперш, незвычайна вяліка й багата. Нацыянальны характар яе залежыць ад прыроды нашага краю, ад нашае гісторыі, эканамічных адносін і быту праз усю гісторыю. Азначаць гэты характар словамі вельмі трудна; лягчэй дый прыямней адчуваць яго, слухаючы песню, казку, прыказку, загадку і пры гэтым успамінаючы ўсе прычыны, якія тварылі іх нацыянальны характар. Тады нам будзе зразумела, чаму, напрыклад, наша песня бывае часам такая сумная, чаму ў ёй гэтулькі лірызму, пачуцця. Чаму ў ёй чуецца, як шуміць спелая ніва, шастаюць сярпы, а жнейка як бы галосіць, долечкі просіць. Чаму ёсць у ёй і радасныя веснавыя гімны, і поўныя жывучай прыроднай сілы купальскія матывы, і ба-гатыя пераходы вясельнай абраднасці і г. д.».

«...Як сучаснаму вершу, асабліва лірычнаму, вельмі памагае ў яго дзеянні на людзей дэкламацыя, акампанемент, матыў, дзеля чаго іх часта й кладуць на музыку,— так народная песня толькі тады мае поўнае хараство, калі яна звязана з матывам. Народ дагэтуль не аддзяляе словаў песні ад матыву. Песня сказаная, а не спетая не мае для яго ніякай цаны... Такім чынам, каб пазнаць і адчуць народную песню, трэба яе не толькі прачытаць, але й паслухаць. Кожны народ мае свае песельныя матывы, якія ўваходзяць у склад усіх тых асаблівасцей, узятых разам, якія твораць паняцце аб народзе. I нашы песельныя матывы, як і ўся народная творчасць, развіліся і набылі сваіх характэрных азнак у залежнасці ад навакольнае прыроды, ад гісторыі нашага народа, ад эканамічных адносін, якія перажываў ён, ад характару яго працы, галоўнага занятку і г. д. У большасці нашых матываў — засмучонасць, працягласць, мяккасць, часам далікатная жартаўлівасць, дужа многа ласкавасці, пяшчотнасці... Матываў у нас — незвычайная колькасць, іх гэтак жа многа, як і песень. Але як няма ў нашай прыродзе і як не было ў нашым народным жыцці рэзкіх пераходаў, так і ўсе нашы песельныя матывы не адходзяць рэзка адзін ад аднаго, хаця ж няма й дзвюх песень, каб матывы іхныя былі зусім аднакавыя. Большасць нашых матываў вызначаецца й асабліваю задумаю; яны не столькі выклікаюць у чалавека жаданне забыцца на штодзенны клопат і аддацца безразважнай вясёласці, колькі прымушаюць яго думаць аб жыцці, разважаць аб долі, шукаць прымірэння ў філасофскім настроі».

«Есць у ёй (народнай паэзіі) вобразы сімвалічныя, напрыклад, голуб і галубка сімвалізуюць каханне, зязюлька — нешчаслівую замужку ці наогул засмучоную жанчыну, каліна — дзяўчынку, чырвоны яе колер - дзявоцкую цноту і г. д. Незвычайна многа эпітэтаў: цёмны лес, чыстае поле, сіняе мора, зялёны гай, буйны вецер, цёмная ночка, жоўтая косць, крутарогі вол і інш. Не менш і параўнанняў, якія выказваюцца і адным словам, і цэлым зваротам, напрыклад: яе слёзы - расіца; насунула гора, як цёмная хмара, як чорная ноч. Часам значная частка твора ці ўвесь твор бывае параўнаннем; так у многіх песнях, асабліва вясельных, спачатку даецца абраз жыцця зязюлькі, яблынькі і інш., а тады ў падобных жа выразах паказваецца абраз жыцця дзяўчыны ці маладзіцы:

Сакоча зязюлька, сакоча —

Ды з бору ляцеці не хоча;

А ў боры ягодкі салодкі,

Ў крыніцы — нап'ёмся вадзіцы... 
Ой, плача Агатка, плача — 
Ад таткі ехаць не хоча: 
У таткі парогі — нізенька, 
Хадзіць па вадзіцу блізенька...

Гэткае параўнанне сцвярджальнае, або простае. Часцей у вуснай творчасці бываюць параўнанні пярэчлівыя, або адмоўныя, калі зазначаецца падобнасць дзвюх рэчаў ці з'яў і адначасна запярэчваецца іх тожсамасць:

Ой, гула пчолка, гула 
Каля новага двара...

То ж не пчоланька гула:

То ж Агатка плакала...

Наогул віды параўнанняў у вуснай народнай паэзіі самыя разнастайныя. Некаторыя з іх як бы замяняюць сабой эпітэты: дзяўчына-рыбка, хлопча-саколе, татачка-золатца і інш. У галашэннях па нябожчыках мы знойдзем такія параўнальныя вобразы: адкацілася ты без пары, мая ягадка недаспелая; сабраўся ты ад нас упрочкі далёкія; сумнае вяселлейка ты сабе справіла: сядзяць на ім усе невясёлыя (па дарослай дзяўчыне) і інш. Зразумела, што вельмі многа ў вуснай паэзіі звязаных з даўнейшым анімізмам увасабленняў... метафар, алегорый... частае ўжыванне паралелізмаў, прасцейшай формай якіх з'яўляецца таўталогія рознага віду, як паўтарэнне аднакарэнных і адназначных слоў, аднаго й таго самага слова і цэлых зваротаў. Гэтым дасягаецца большае ўражанне ад вобраза. Тут скрозь такія таўталогіі: думу думаці, гора гараваць, век векаваць, ночку начаваць, лежмя ляжаць, ходарам хадзіць, нова навіна, вольная воля і інш. ... Мова народных твораў заўсёды рытмічная...»
Песня

Як напоўняцца блакітам у лясах густыя цені 
І вясна сыпне пралескі з рукавоў, 
Пасярод зямлі спыніся –

І ў зялёным шапаценні 
Ты пачуй маіх залетных журавоў.
Як над пыльнаю дарогай, над рамонкамі і жытам

Пранясецца цёплы вецер лугавы,

Аб далёкім-незабытым,

Аб нялёгкім-перажытым

Нам з табою пракурлычуць журавы.

Як у гордай адзіноце і табе нялёгка стане,

3 сіняй высі і з далёкіх астравоў

На кароткае спатканне,

На самотнае расстанне

Ты пакліч маіх вясновых журавоў.

Ты пачуй маіх вясновых журавоў...

Генадзь Бураўкін
 «Ты пачуй маіх вясновых журавоў»

Песня

Толькі першыя пралескі 
На палянах узышлі, 
Над разбуджаным узлескам 
Закружылі матылі. 
Закружылі, закружылі, 
Закружылі матылі.

Сонца промні веснавыя 
Раскідала па зямлі. 
Пад вятрамі б'юць крыламі 
Маладыя матылі, 
Маладыя матылі, 
Маладыя матылі.

А дзяўчаты на вяселле 
3 васількоў вянок сплялі — 
Быццам стомлена прыселі 
Ім на рукі матылі.

Ім на рукі, ім на рукі, 
Ім на рукі матылі.
Як дадому к маладому 
Маладую павялі, 
Навакол сваты віліся, 
Як ля вішні матылі, 
Маладыя матылі, 
Маладыя матылі.

Вось і восень залатая. 
Клёны сцежкі замялі. 
Адлятаюць, адлятаюць 
Жураўлі і матылі. 
Адлятаюць, адлятаюць 
Жураўлі і матылі.

Не навечна, не навечна 
Дні юнацтва адплылі. 
Зноў агеньчыкамі ўспыхнуць 
Веснавыя матылі, 
Непаседы-матылі, 
Маладыя матылі...

Генадзь Бураўкін. «Матылі»

